
Acord de la Mesa del Parlament pel qual s’aprova la versió en occità (aranès) de la Llei 7/2020, del 2 de juliol, de l’Agència de la Natura de Catalunya.
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 5 d’octubre de 2021 ha aprovat la versió en occità, en varietat aranesa, de la Llei 7/2020, del 2 de juliol, de l’Agència de la Natura de Catalunya (202-00036/12), aprovada pel Ple del Parlament en la sessió tinguda el dia 17 de juny de 2020 i publicada en el Butlletí Oficial del Parlament de Catalunya número 636, del 2 de juliol de 2020, i en el Diari Oficial de la Generalitat de Catalunya número 8171, del 7 de juliol de 2020, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 5 d’octubre de 2021
La secretària segona	La presidenta
Aurora Madaula i Giménez	Laura Borràs i Castanyer





Lei 7/2020, deth 2 de junhsèga, dera Agéncia dera Natura de Catalonha
Preambul
Eth marc internacionau establís hites e obligacions concrètes entàs govèrns en matèria de conservacion e usatge sostenible deth mèdi naturau e dera biodiversitat. A escala mondiau, es Nacions Unides promoigueren eth Convèni sus era diversitat biologica pendent era Cimèra dera Tèrra deth 1992, e son diuèrsi es documents –plans, protocòls e decisions– que lo despleguen, entre es quaus eth Plan estrategic dera diversitat biologica 2011-2020, aprovat eth 2010, qu'establís es objectius d’Aichi, e eth Plan d’accion des govèrns subnacionaus, ciutats e autes autoritats locaus 2011-2020, aprovat eth 2010, que sollicite as govèrns que se coordinen, a totes es escales, dera estatau ara locau, entà èster efectius ena conservacion e er usatge sostenible dera diversitat biologica. Tanben era Agenda globau de desvolopament sostenible 2030, aprovada eth 2015, includís objectius considerables en encastre dera biodiversitat, en tot restacar explicitament peth prumèr viatge desvolopament sostenible damb era conservacion der auviatge naturau. En Euròpa, era Union Europèa promò era Estrategia sus biodiversitat enquiath 2020, aprovada eth 2011 –e a previst ua naua estrategia enquiath 2030–, en tot adoptar eth Convèni sus era diversitat biologica e en tot restacar eth desplegament deth hilat Natura 2000 ara obtencion de sies objectius basics de conservacion. Era Estrategia europèa sollicite ara Comission Europèa, eth Parlament Europèu e es estats membres qu'emprenen mesures entà arturar era pèrta de biodiversitat. Ath madeish temps, Catalonha a establit era sua pròpria Estrategia der auviatge naturau e era biodiversitat 2030, aprovada per Acòrd GOV/54/2018, deth 17 de junhsèga, qu'establís coma linha d’accion prioritària numèro 64 era creacion dera Agéncia der Auviatge Naturau e era Biodiversitat.
I a, tanben, ua demanda sociau creishenta d'emparament e de gestion der auviatge naturau de Catalonha, ua exigéncia de qualitat der entorn naturau e ua percepcion ciutadana, qu'a creishut es darrèri ans, d’acòrd damb era enquèsta semestrau sus mèdi ambient e ciutadania que promò eth Departament de Territòri e Sostenibilitat, deth hèt qu'es esfòrci que destine eth Govèrn ara conservacion der auviatge naturau son manifèstament insufisenti. Aguesta demanda a, tanben, un significatiu compausant economic en tant qu'er auviatge naturau a ua importància estrategica entà bèri sectors d’activitat, coma eth deth torisme, e entath desvolopament locau d’ua part fòrça importanta deth territòri catalan.
Catalonha acuelh 741 abitats diferenti. En çò que concernís ara responsabilitat internacionau, cau arrebrembar que 94 abitats e 57 espècies presentes en Catalonha son d’interès comunitari e 83 espècies d’audèths son includides en annèxe I dera directiva relativa as audèths. En çò que hè ara sua superfícia, eth territòri catalan ei enormament ric respècte a biodiversitat, damb mès de quate centes espècies d’animaus vertebradi, mès de dètz mil espècies d’animaus invertebradi e mès de quate mil plantes vasculars. Concrètament, Catalonha a dotze viatges mès abitats d’interès comunitari per unitat de superfícia qu'eth conjunt d’Espanha, sies viatges mès qu'Itàlia, tres viatges mès que Portugal, tretze viatges mès que França, catorze mès que Suècia o era Gran Bretanha e quinze mès qu'Alemanha. Er auviatge naturau ei, en conseqüéncia, un trèt distintiu de Catalonha e un actiu estrategic que cau protegir e gestionar adequadament.
Eth 32% deth territòri catalan ei protegit peth Plan d’espacis d’interès naturau, eth quau includís es espacis deth hilat Natura 2000 e es espacis naturaus d'emparament especiau, coma es parcs naturaus. Es ecosistèmes d’aguesti territòris, e es procèssi e espècies que les conformen, non son unitats isolades, mès connectades pera mairitz deth territòri, e constituïssen globaument eth hilat nomentat infraestructura verda. En conjunt, ei ua superfícia importanta que cau planificar, ordenar e gestionar adequadament, damb era collaboracion des proprietaris e des politiques sectoriaus qu'incidissen sus eth territòri.
Maugrat era recuperacion de bèri ecosistèmes, entre es quaus bèri uns de forestaus e arbustius, que son en expansion, es indicadors sus er estat dera biodiversitat e er auviatge naturau evidéncien que Catalonha contunhe de pèrder biodiversitat. Eth calcul entà Catalonha der indèx Planeta Viua, un indicador sus er estat dera biodiversitat mondiau adoptat peth Convèni sus era diversitat biologica e es objectius d’Aichi, basat en seguiment des tendéncies poblacionaus d’espècies de vertebradi terrèstres, d’aigua doça e marina, hè evident ua grèu tendéncia regressiva, damb ua diminucion deth 22% des poblacions de 258 espècies de vertebradi e invertebradi entath periòde 2002-2016. Catalonha a un hilat significatiu de centres e grops de recèrca especializada en estudi de diferentes branques der auviatge naturau e ena sua conservacion e gestion, que cau coordinar, refortilhar e restacar mès e melhor damb era prenuda de decisions e era gestion diària. Es donades aportades per aguesti grops de recèrca de Catalonha reflectissen qu'es pèrtes de biodiversitat mès significativa se produsissen enes abitats agraris, d’aigua doça e litorau, coma conseqüéncia dirècta dera activitat umana. Era pèrta de biodiversitat e era degradacion der auviatge naturau meten en risc era provision de servicis ecosistemics, que son basics entara salut e eth benestar dera societat, coma era pollinizacion, era fixacion de carbòni, er amendriment d’inondacions, era purificacion dera aigua o er emparament des recorsi pesquèrs. Sonque des dera perspectiva economica, eth còst d’oportunitat per non complir er objectiu dera Union Europèa d’arturar era pèrta dera biodiversitat entath 2020 se calcule en 50.000 milions d’èuros annaus.
En definitiva, Catalonha a un auviatge naturau excepcionau en contèxte europèu e, donques, ua grana responsabilitat –tanben legau– d'emparament e gestion. Es diuèrsi indicadors en matèria de biodiversitat hèn evident eth deteriorament dera situacion e ua tendéncia generau negativa. Era superfícia protegida e que cau atier represente eth 32% deth territòri catalan. Es rèptes de planificacion, ordenacion e gestion son immensi e, en çò que concernís as dus darrèri, ena major part encara son pendents d’abordar.
Er emparament dera natura non ei pas ua politica accessòria, pr'amor qu'afècte a ua part fòrça importanta deth territòri, deth sòn desvolopament economic e deth benèster dera societat, rason pera quau a d'èster comprenuda coma ua oportunitat e un factor de desvolopament e de qualitat de país, e en cap de cas coma ua carga.
Era complexitat dera gestion deth mèdi naturau e era biodiversitat, atenguda era dinamica variabla des sistèmes naturaus, exigís nautes capacitats de coordinacion e d’execucion, mès que mès en un contèxte de cambiament globau. Eth hèt qu'era politica d'auviatge naturau en Catalonha age estat istoricament infrafinançada e age agut ua capacitat d’accion insufisenta, a diferéncia dera governança establida en d’auti encastres des politiques ambientaus, coma eth dera aigua o es residus, estacat ara insufisença des estructures administratives classiques, justifique pleament eth besonh de crear ua agéncia dera natura de Catalonha.
Aguest non ei cap un plantejament singular ne excepcionau, pr’amor qu'aguesta solucion s’a dat en fòrça païsi der entorn de Catalonha. De hèt, toti es païsi qu'an promoigut, des de hè decènnis, ua politica fòrta e activa en encastre der auviatge naturau, an creat estructures de governança dotades de plea autonomia e capacitat d’actuar. Qu'eth cas mès recent ei eth de França, país que metec en marcha era sua agéncia entara biodiversitat eth 2017.
Era gestion deth mèdi naturau ei d’ua grana complexitat, particularament en un territòri secularament umanizat e densament poblat coma Catalonha. Es politiques qu'an per objectiu era conservacion der auviatge naturau –concèpte que va des dera preservacion e er emparament enquiara restauracion o er usatge sostenible– an un evident component transversau, ja qu'an ua estreta relacion damb es politiques d’ordenacion deth territòri, es agràries e pageses, es cinegetiques e pesquères, es toristiques, es d’infraestructures, es energetiques e es fiscaus, entre d’autes.
Era gestion deth mèdi naturau, entà èster efectiva, a de combinar era aplicacion de coneishences scientifiques damb er usatge d’esturments e tecnologies pròpries deth mon dera engenharia, era sociologia, era economia, er urbanisme, era educacion o era comunicacion, de manèra que, d’un costat, a de resòlver era transferéncia de coneishença dera recèrca ara gestion e, der aute costat, s’a de dotar d’ua organizacion pluridisciplinària e interdisciplinària. Aguesta realitat maride mau damb era rigidesa de places adjudicades a còssi tecnics dera Administracion tradicionau dera Generalitat.
Era dinamica variabla des sistèmes naturaus e dera biodiversitat exigissen un naut grad de capacitat d’accion, tanplan entà hèr front a eventuaus emergéncies, coma es invasions biologiques, era adaptacion ath cambiament climatic o determinades menaces a elements patrimoniaus de prumèr orde. Era Administracion publica a d’èster agila ara ora d’actuar, pr'amor que d’açò ne pòt depéner er assolidatge des objectius darrèri des politiques de conservacion.
Era gestion de toti es servicis e infrastructures damb qué s’a dotat  Catalonha ath long de tres decènnis, coma es centres d’informacion, documentacion e interpretacion des parcs naturaus e d'autes estructures d’organizacion der usatge public, es centres de recuperacion de fauna sauvatja, era cria en captivitat d’espècies menaçades, eth compliment dera norma comunitària enes espacis deth hilat Natura 2000 e eth desplegament de tota sòrta d’accions de gestion des espècies, es abitats, er auviatge geologic e es espacis naturaus protegidi, exigís nautes capacitats de coordinacion e d’execucion en un contèxt de cambiament globau.
D’un punt de vista operatiu, pendent mès de vint-e-cinc ans d’experiéncia d’ençà dera creacion deth Departament de Mèdi ambient, s’a metut en evidéncia era insufisença des estructures administratives classiques entà abordar damb eficacitat e eficiéncia es aspèctes indicadi. Era conservacion der auviatge naturau non se tròbe pas en mans sonque dera Generalitat. En sintonia damb es naues formes de participacion ciutadana enes ahèrs collectius e damb es naues tendéncies ena governança des politiques publiques, aué es deputacions e d'autes entitats locaus, es consòrcis mixtes entre era Generalitat e es entitats locaus, es entitats de custòdia deth territòri e d'autes entitats deth tresau sector ambientau, es proprietaris, es fondacions, es empreses de servicis e es consultores, es centres academics e de recèrca, e es diuèrses formes de volontariat ciutadan formen un ric e complèx ecosistèma organizatiu, impossible d’encastrar damb es envielhides estructures encara en vigor.
Ena esfèra economica, era creacion dera Agéncia dera Natura de Catalonha a de generar un impacte positiu. D’un costat, a de perméter un melhor finançament des politiques deth mèdi naturau e era dubertura cap a naues hònts de finançament ath delà des estrictament pressupostàries. Der aute, a de melhorar era agilitat, era eficiéncia e era eficacitat ena gestion pressupostària.
Fin finau, ei important d'arrebrembar que, ath long des darrèri vint-e-cinc ans, era administracion encargada dera planificacion e era gestion der auviatge naturau non a gaudit pas dera integritat e era continuïtat de besonh entà poder definir e executar ua politica solida e estructurau. En diuèrses escadences s’an dividit equipes e repartit foncions entre departaments, s’an junhut de nau e damb diferentes combinacions, an cambiat de departament e d’orientacion, s’a priorizat e despriorizat era sua accion. Aguest permanent anar e vier a consumit fòrça energies, a empedit de méter uns fondaments solids, a deishat fòrça linhes de trabalh inconcluses e a estat causa d’ua grana pèrta de coneishença e expertesa.
Era creacion dera Agéncia dera Natura de Catalonha a de perméter de profitar es nombroses oportunitats ambientaus, economiques e sociaus derivades dera conservacion dera natura. Entà dar responsa as besonhs que s’an mencionat, ei de besonh e pòt èster fòrça util era creacion d’un organisme estable e damb un cèrt grad d’independéncia e capacitat d’accion que pogue optimisar es recorsi disponibles e aumentar era eficacitat dera Administracion; un organisme orientat ara accion, que resòlve era insufisença des estructures administratives classiques, tau coma ja s’a vengut en fòrça des païsi de referéncia en encastre des politiques ambientaus.
Era creacion e es foncions dera Agéncia dera Natura de Catalonha s’emmarquen enes competéncies qu'er article 144 der Estatut d’autonomia de Catalonha autrege ara Generalitat.
Article 1. Creacion, natura e regim juridic
1. Se cree era Agéncia Catalana dera Natura de Catalonha, damb personalitat juridica pròpria e plea capacitat d’obrar entath compliment des sues foncions, adscrita ath departament competent en matèria de mèdi ambient, coma entitat de dret public dera Generalitat regulada per article 1.b.1 deth tèxte rehonut dera Lei 4/1985, deth 29 de març, der estatut dera empresa publica catalana, aprovat peth Decrèt legislatiu 2/2002, deth 24 de deseme. Era Agéncia ajuste era sua activitat ath dret privat, sense perjudici dera aplicacion des normes de dret administratiu enes casi en qué exercís foncions o potestats publiques.
2. Era Agéncia dera Natura de Catalonha se regís per aguesta lei, pes disposicions que la despleguen, pera Lei der Estatut dera empresa publica catalana e pes autes normes aplicables.
Article 2. Objècte e definicions
1. Era Agéncia dera Natura de Catalonha a per mission er emparament, era planificacion, era gestion, era restauracion, eth melhorament e er estudi deth mèdi naturau de Catalonha, tant en encastre continentau coma en marin, damb era fin de conservar-ne er auviatge naturau, era biodiversitat e era geodiversitat, e de garantir es servicis ambientaus e es externalitats positives des ecosistèmes, damb critèris d’integritat, sostenibilitat, persisténcia e eficiéncia.
2. As efèctes d'aguesta lei, se compren per: 
a) Auviatge naturau e biodiversitat: conjunt d’elements, recorsi, foncions, procèssi e encastres deth mèdi as quaus s’arreconeish ua valor ecologica, evolutiva, ambientau, scientifica, païsatgistica o culturau. Aguest conjunt includís es espècies silvestres, es poblacions e es recorsi genetics dera sua diversitat biologica, es comunitats biologiques, es abitats, es ecosistèmes, era geodiversitat e er auviatge geologic, er auviatge immateriau e es coneishences e usatges tradicionaus que i son restacadi.
b) Infraestructura verda: hilat de zònes naturaus e seminaturaus e d’auti elements ambientaus, planificada de forma estrategica, dessenhada e gestionada entara prestacion d’ua vasta gamma de servicis ecosistemics.
c) Espacis naturaus protegidi: es espacis que formen part deth hilat Natura 2000 e es includidi en Plan d’espacis d’interès naturau.
3. Eth tèrme conservacion compren es procèssi de preservacion, emparament, usatge e profitament sostenibles, e restauracion, que se pòden aplicar segons es casi.
4. Es recorsi fitogenetics e zoogenetics entara agricultura e era alimentacion, includida era agrobiodiversitat, e es compausants bioquimics e genetics dera espècia umana s’excludissen der objècte dera Agéncia dera Natura de Catalonha e se regissen pera sua norma especifica.
Article 3. Foncions
1. Era Agéncia dera Natura de Catalonha a coma encastre d’accion tot eth territòri de Catalonha e a atribuïdes es foncions següentes: 
a) Formular era planificacion estrategica sus es politiques de biodiversitat e mèdi naturau, e exercir en aguesta matèria era representacion deuant dera Administracion der Estat e deuant des institucions dera Union Europèa e es organizacions internacionaus.
b) Formular directritzes, elaborar e tramitar prepauses normatives relatives ar auviatge naturau e era biodiversitat deth mèdi naturau terrèstre e marin, e hèr-ne era avaloracion e eth seguiment.
c) Impulsar es accions de conservacion der auviatge naturau e era biodiversitat amiades a tèrme pes entitats sense ànim de lucre, es entitats locaus, es organizacions comunaus, es empreses, es proprietaris de finques rustiques e eth sector agrari, cinegetic e forestau, e era cogestion en encastre maritim e pesquèr, enes matèries que siguen dera sua competéncia, e sostier-les, e tanben promòir era custòdia deth territòri, era conservacion comunitària e era conservacion privada.
d) Dessenhar, dirigir, planificar e gestionar eth sistèma d’espacis naturaus protegidi, cadun des espacis, terrèstres e marins que ne formen part e eth conjunt dera infrastructura verda que les connècte, e formular e tramitar es declaracions d’espacis naturaus protegidi, includides es figures pròpries de convènis, tractadi o d'auti esturments internacionaus. En çò que concernís as espacis marins e d’aigües continentaus, aguesta foncion s’exercís en aqueri que son competéncia dera Generalitat, d’acòrd damb era normativa en vigor.
e) Formular e tramitar es declaracions d’espacis naturaus protegidi, includides es figures pròpries de convènis, tractats o d'auti esturments internacionaus.
f) Exercir es foncions d’autoritat ambientau deth hilat Natura 2000 e gestionar es abitats e es espècies que ne formen part damb era fin de mantier-les o restablir-les en un estat de conservacion favorabla, e tanben aplicar ua gestion adaptativa, quan sigue procedent, damb formules de governança compartida, comunitària e privada.
g) Identificar e conservar es servicis ambientaus des ecosistèmes e promòir accions de restauracion o creacion d’infrastructura verda e renaturalizacion.
h) Exercir, enes espacis naturaus d'emparament especiau e enes bòsqui que s’establisquen coma singulars, madurs o destinadi ara evolucion naturau, coma resultat dera succession ecologica, es foncions de cogestion damb er organ competent en matèria forestau, entàs terrens forestaus de titolaritat dera Generalitat, d’acòrd damb çò qu'establís era disposicion addicionau tresau. Entàs terrens forestaus de titolaritat municipau o comunau, se pòden establir esturments de collaboracion en çò que tanh ara planificacion e era gestion entre era proprietat e era Agéncia, sense perjudici des competéncies atribuïdes ara Administracion forestau. Entàs terrens forestaus de titolaritat privada, se mantien es foncions deth Centre dera Proprietat Forestau e era Agéncia ei era administracion responsabla d’informar es esturments d’organizacion forestau entà mantier e melhorar era biodiversitat.
i) Participar, en espacis naturaus protegidi aquatics, d’encastre marin e des aigües continentaus, enes foncions de cogestion damb er organ competent en matèria de pesca maritima e continentau e en matèria d’ahèrs maritims entà mantier e restaurar era biodiversitat marina e des aigües continentaus e entà arténher es objectius de conservacion fixadi entad aguesti espacis.
j) Formular, tramitar e executar es esturments de planificacion, gestion, recuperacion e restauracion dera connectivitat ecologica, des abitats e der auviatge geologic.
k) Formular, tramitar e executar es esturments de planificacion, gestion, recuperacion, reintroduccion e conservacion ex situ d’espècies sauvatges o silvestres, e er auviatge genetic associat, lheuat des cinegetiques e es que son objècte de profitament piscicòla, sense perjudici des foncions de cogestion e es possibilitats de participacion qu'establís aguesta lei.
l) Gestionar eth hilat de centres de recuperacion de fauna sauvatja que s’adscriuen ara Agéncia.
m) Exercir accions preventives, de contraròtle e, s'ei tecnicament possible, d’erradicacion des espècies exotiques invasores declarades e de collaboracion damb es autoritats sectoriaus ena gestion d’autes espècies exotiques que poguen auer impacte sus es abitats e es espècies autoctònes.
n) Promòir, damb era participacion des centres e grops de recèrca, musèus, d’auti entitats e organismes des administracions, era informacion, era avaloracion, eth seguiment, era recèrca aplicada e basica, era transferéncia de coneishença e era capacitacion e formacion des professionaus sus er auviatge naturau e era biodiversitat.
o) Hèr eth seguiment dera biodiversitat e er auviatge naturau damb er objectiu de coneisher-ne er estat en cada moment, entà planificar e ordenar es politiques de gestion e conservacion.
p) Promòir era educacion, era interpretacion, era divulgacion, era comunicacion, er accès transparent ara informacion, eth debat e era mediacion, eth volontariat ambientau e era sciéncia ciutadana, participativa e locau, e considerar es besonhs especifics e diferenciadi dera poblacion locau e visitanta des espacis naturaus, e tanben impulsar es esturments de besonh entà sostier ath tresau sector ambientau.
q) Promòir era coordinacion damb es administracions des territòris vesins de Catalonha e era cooperacion internacionau en encastre der auviatge naturau e era biodiversitat.
r) Promòir eth desvolopament d’esturments economics, fiscaus e legaus e d’autes figures innovadores entara conservacion der auviatge naturau e era biodiversitat.
s) Ordenar er usatge public des espacis naturaus protegidi e gestionar eth hilat d’equipaments e immòbles patrimoniaus de titolaritat o assignacion dera Agéncia e aqueri que, maugrat èster adscriti ar organ competent en matèria forestau per rasons estrictament juridiques, son laguens des espacis naturaus d'emparament especiau e non an cap un usatge associat ara explotacion forestau. Se non ei possibla era assignacion ara Agéncia, entà materializar aguest darrèr supòsit s’a d’establir, de comun acòrd, un regim de cession o d’usatge de besonh.
t) Fomentar e hèr compatibla era vinculacion der auviatge naturau e era biodiversitat damb eth desvolopament territoriau, era activitat economica e sociau, era generacion d’aucupacion, era emprenedoria e era innovacion, e promòir-ne era vinculacion damb es comunitats locaus, en collaboracion damb d'auti departaments dera Generalitat, d’autes administracions competentes e agents sociaus e economics.
u) Desvolopar accions entara conservacion e er usatge sostenible der auviatge naturau e era biodiversitat de manèra integrada enes politiques relatives ath cambiament climatic e es politiques sectoriaus que i an incidéncia.
v) Facilitar era participacion dera ciutadania, es sectors economics, es organizacions de filantropia e d'autes organizacions ena conservacion der auviatge naturau, en tot includir-i eth foment deth patrocini, deth mecenatge, dera inversion sociau e d'autes formes de supòrt economic e financèr.
w) Amiar a tèrme eth regim d’intervencion administrativa en çò que hè a totes es matèries a qué hè referéncia aguest article, includides es potestats d’autorizacion, contraròtle, foment e sancion e totes es autes foncions que deriven dera aplicacion dera norma que regule es sues competéncies, e, en particular, informar preceptivament abans dera aprobacion de quinsevolhe plan, programa, projècte o autorizacion administrativa que pogue afectar as espacis naturaus protegidi. Era prenuda en consideracion d’aguesti informes s'a de hèr a constar justificadament enes respectius acòrds resolutius.
x) Crear e gestionar es convocacions publiques pròpries dera Agéncia en matèria de recèrca e gestion dera biodiversitat e er auviatge naturau.
2. Es foncions de gestion der auviatge naturau e dera biodiversitat s’exercissen damb era collaboracion des proprietaris e gestors sectoriaus, des auti actors qu'opèren en territòri e deth Conselh Catalan de Cogestion Maritima en encastre que li ei pròpri.
Article 4. Organs de govèrn e estatuts dera Agéncia dera Natura de Catalonha
1. Es organs de govèrn dera Agéncia dera Natura de Catalonha son es següents: 
a) Eth Conselh de Direccion.
b) Era Direccion.
c) Era Comission Sociau.
d) Era Comission Scientifica.
2. Eth Govèrn a d’aprovar, mejançant un decrèt, es estatuts dera Agéncia dera Natura de Catalonha, es quaus an de determinar e regular es foncions des organs de govèrn, eth foncionament deth Conselh de Direccion e era estructura organica intèrna e eth regim de foncionament dera Agéncia, es quaus s’an de regir pes principis de desconcentracion de foncions, participacion e proximitat territoriau.
3. Era representacion dera Generalitat en Conselh de Direccion dera Agéncia dera Natura de Catalonha i a majoria absoluta de vòt. Eth regim d’adopcion d’acòrds e foncionament deth Conselh de Direccion se subjècte ara norma generau sus organs collegiadi aplicabla ara Generalitat.
4. Eth Conselh de Direccion dera Agéncia dera Natura de Catalonha ei compausat per: 
a) Eth president, qu'ei eth conselhèr deth departament competent en matèria de mèdi ambient.
b) Eth vicepresident, qu'ei eth secretari competent en matèria de mèdi ambient.
c) Es vocaus següents: 
1èr. Eth director dera Agéncia.
2au. Tres representants deth departament competent en matèria de mèdi ambient.
3au. Quate persones, damb reng minim de director generau, en representacion des auti departaments dera Generalitat, des quaus aumens dues n’an d’èster en representacion deth departament competent en matèria d’agricultura, ramaderia, politica forestau, caça e pesca, e desvolopament e vigilància rurau.
4t. Dus representants des administracions locaus competentes, designadi per mitats entre es dues organizacions d’entitats locaus mès representatives en Catalonha.
5au. Un representant des administracions locaus supramunicipaus damb mès competéncies ena gestion d’espacis naturaus protegidi, designat peth conselhèr deth departament competent en matèria de mèdi ambient.
6au. Un representant deth sector agrari, designat pera organizacion agrària mès representativa en Catalonha.
7au. Un representant des proprietaris de forestes de titolaritat privada, designat pera entitat mès representativa en Catalonha.
8au. Un representant deth sector pesquèr o maritim, designat peth Conselh Catalan de Cogestion Maritima.
9au. Un representant des entitats naturalistes, designat peth conselhèr deth departament competent en matèria de mèdi ambient.
10au. Un representant des entitats ecologistes, designat peth conselhèr deth departament competent en matèria de mèdi ambient.
11au. Un representant des centres de recèrca en auviatge naturau e biodiversitat, designat peth Conselh Interuniversitari de Catalonha.
5. Es estatuts dera Agéncia dera Natura de Catalonha an de determinar era composicion dera Comission Sociau, qu'a d'auer un maxim de trenta membres. S’a de garantir ua representacion sufisenta e representativa deth conjunt d’actors, en tot includir-i aumens representants dera proprietat rurau, des sectors agraris, forestau, pesquèr, naturalista e conservacionista, ecologista, excursionista e toristic, e des activitats maritimes.
6. Es estatuts dera Agéncia dera Natura de Catalonha an de determinar era composicion dera Comission Scientifica, qu'a d'auer un maxim de vint-e-cinc membres.
7. Eth president deth Conselh de Direccion pòt convidar expèrts as reünions, en foncion des tèmes a tractar, damb votz e sense vòt.
8. Es estatuts dera Agéncia dera Natura de Catalonha an de determinar eth mecanisme de relacion dera Comission Sociau e dera Comission Scientifica damb eth Conselh de Direccion, entà garantir era sua participacion ena prenuda de decisions deth Conselh.
Article 5. Participacion e coordinacion territoriau
1. Era Agéncia dera Natura de Catalonha, entà exercir es sues foncions, a de promòir era participacion, d’acòrd damb es sòns estatus e era norma en vigor, des administracions publiques e es entitats locaus, es consòrcis, es entitats privades sense afan de lucre e, se se tracte de terrens de titolaritat privada, deth proprietari, arrendatari o titolar d’un dret reau qu'implique possession.
2. Es estatuts dera Agéncia dera Natura de Catalonha an d’establir era creacion d’organs descentralizadi de participacion e de collaboracion activa ena prenuda de decisions dera societat civiu e eth conjunt d’actors deth territòri enes diuèrsi encastres en qué s’estructure territoriaument era Agéncia. Per aquerò, era Agéncia s’a de dotar des recorsi, umans e de ua auta natura, de besonh entà desplegar ua governança que fomente era collaboracion activa damb es actors de cada territòri.
3. Es estatuts dera Agéncia dera Natura de Catalonha an d’establir es esturments de coordinacion e seguiment damb es departaments dera Generalitat mès dirèctament tanhudi enes politiques der auviatge naturau e damb es administracions que gestionen espacis naturaus protegidi.
4. Era Agéncia dera Natura de Catalonha pòt aconselhar as proprietaris, arrendataris o titolars de drets reaus sus finques rustiques que contribuïssen ar assolidatge des objectius d’aguesta lei, e signar-i acòrds de conservacion. Es acòrds de conservacion dera Agéncia an era madeisha consideracion legau qu'es acòrds de custòdia deth territòri en çò que hè as objectius e foncions d’aguesta lei.
Article 6. Contracte programa
1. Eth departament competent en matèria de mèdi ambient e era Agéncia dera Natura de Catalonha an d’establir un contracte programa, aprovat cada sies ans, qu'a d’includir, aumens, era definicion biannau des objectius que s’an d’arténher, era prevision de recorsi e pressupòsti de besonh e es esturments de seguiment e contraròtle e d'avaloracion a qué era activitat dera entitat s'a de sosméter pendent era vigéncia deth contracte.
2. Eth contracte programa a de fixar es compromisi economics damb cargue as pressupòsti dera Generalitat entar exercici des foncions dera Agéncia dera Natura de Catalonha.
3. Era Agéncia dera Natura de Catalonha a d’avalorar, aumens cada sies ans, er estat der auviatge naturau e era biodiversitat, e era efectivitat des politiques de conservacion.
Article 7. Regim economic, financèr e patrimoniau
1. Era Agéncia dera Natura de Catalonha gaudís d’autonomia financèra plea. Es espacis naturaus d'emparament especiau gaudissen deth regim d’autonomia economica.
2. Es recorsi economics dera Agéncia dera Natura de Catalonha son es següenti: 
a) Es dotacions que se consignen enes pressupòsti dera Generalitat, qu'en cap de cas non pòden èster inferiors as consignades en moment d’aprobacion dera Agéncia.
b) Era totalitat deth Hons entar Auviatge Naturau.
c) Es aportacions procedentes d’autes administracions publiques catalanes, dera Administracion generau der Estat, dera Union Europèa o d’auti organismes internacionaus.
d) Es ingrèssi de dret public e dret privat derivadi dera prestacion des sòns servicis e deth compliment des sues activitats.
e) Es subvencions, es donacions, es eretatges, es legats e quinsevolha auta aportacion de persones o entitats publiques e privades.
f) Es rendes, es fruts, es interèssi e es productes des bens e drets pròpris o qu'age adscriti.
g) Es crèdits, prèsti e avals que li siguen concedidi, d’acòrd damb era normativa en vigor.
h) Es ingrèssi procedenti de sancions administratives e es derivadi de resolucions judiciaus.
i) Es impòsti, taxes e prètzi publics qu’era sua recaptacion s’afècte ara Agéncia en marc legau corresponent.
j) Quinsevolhe aute recors qu'era lei permete.
3. Eth pressupòst dera Agéncia dera Natura de Catalonha ei annau e unic, e s’a de subjectar ath regim pressupostari qu'establís eth tèxte rehonut dera Lei de finances publiques de Catalonha, aprovat peth Decrèt legislatiu 3/2002, deth 24 de deseme, e eth tèxte rehonut dera empresa publica catalana, aprovat peth Decrèt legislatiu 2/2002, deth 24 de deseme.
4. Era Agéncia dera Natura de Catalonha gaudís des exempcions e es beneficis fiscaus que corresponen ara Generalitat.
5. Es contractes que soscriue era Agéncia dera Natura de Catalonha s’an d’ajustar a çò qu’establís era norma des contractes des administracions publiques, damb es particularitats derivades dera sua organizacion e eth sòn foncionament.
6. Eth regim de comptabilitat dera Agéncia dera Natura de Catalonha ei eth corresponent ath sector public.
7. Era Agéncia dera Natura de Catalonha a de desvolopar eth sòn pròpri programa d’aquesiment de solèr entara conservacion der auviatge naturau e era biodiversitat. Tanben a d’establir es mecanismes adequadi entà collaborar damb er Institut Catalan deth Solèr en aqueriment, gestion, transmission, cession o permuta de terrens d’especiau interès entath desvolopament dera infraestructura verda de Catalonha.
8. Es bens immòbles que, per aqueriment dirècte, per donacion o per ua auta forma aplicabla, hèsquen part der auviatge dera Generalitat damb era fin principau de conservar er auviatge naturau e era biodiversitat s’an d’adscríuer ara Agéncia dera Natura de Catalonha, que les a de gestionar, sense perjudici dera coordinacion que correspone damb es auti departaments dera Generalitat.
9. Es proprietats dera Generalitat plaçades en espacis naturaus protegidi que son includides en Catalòg de bòsqui d’utilitat publica e que non an pas foncion d’explotacion forestau s’an d’adscríuer ara Agéncia dera Natura de Catalonha, en tot descatalogar-les s'ei procedent, sense perjudici dera coordinacion de besonh damb eth departament competent en matèria de gestion forestau.
10. Era Agéncia dera Natura de Catalonha pòt utilizar excepcionaument, d’acòrd damb era legislacion en vigor, s'ac justifique era sua declaracion d’utilitat publica per motius de conservacion, es mecanismes d’expropriacion, d’establiment de servituds, e de tempteg e retracte enes espacis protegidi e enes auti espacis dera infrastructura verda.
Article 8. Regim de personau
1. Eth personau dera Agéncia dera Natura de Catalonha se regís peth dret laborau, lheuat des lòcs de trabalh que, en çò que concernís ara natura deth sòn contengut, mès que mès se compòrten er exercici de potestats administratives o potestats publiques, se resèrven ath personau foncionari public.
2. Eth personau dera Agéncia dera Natura de Catalonha a d’èster foncionari o laborau enes madeishi tèrmes e enes madeishes condicions qu'es establidi entath personau dera Administracion dera Generalitat, de conformitat damb era legislacion aplicabla.
3. Es lòcs de trabalh dera Agéncia dera Natura de Catalonha, includidi es directius, s’an de corbir per miei de procèssi de seleccion publica, damb critèris de professionalitat, transparéncia, merits e capacitat.
Article 9. Regim de contraròtle
1. Eth contraròtle financèr dera Agéncia dera Natura de Catalonha s’efectue d’acòrd damb çò qu'establís er article 71 deth tèxte rehonut dera Lei de finances publiques de Catalonha.
2. Era Agéncia dera Natura de Catalonha a d’aprovar annaument ua memòria d’activitats e d'avaloracion de resultats. Era presidéncia deth Conselh de Direccion l’a de liurar ath Govèrn e ath Parlament e l’a de hèr publica.
Disposicions addicionaus
Prumèra. Subrogacion de drets e obligacions
Era Agéncia dera Natura de Catalonha subrògue era titolaritat des drets e es obligacions deth departament competent en matèria de mèdi ambient en encastre de competéncies qu'aguesta assumís.
Dusau. Personau laborau e foncionari
1. Eth personau foncionari qu'ena data de constitucion dera Agéncia dera Natura de Catalonha prèste servicis en departament competent en matèria de mèdi ambient en tot exercir foncions que, d’acòrd damb aguesta lei, son assumides pera Agéncia s’intègre en aguesta e demore ena condicion de personau foncionari. Eth personau qu'ena data de constitucion aucupe interinament ua plaça de foncionari s’intègre tanben ena Agéncia e demore ena sua condicion de personau interin.
2. Era Agéncia dera Natura de Catalonha, se se genèren naui lòcs de trabalh, les a d’aufrir en igualtat de condicions a tot eth personau, d’acòrd damb eth procediment aplicable. Eth personau foncionari se pòt acuélher ad aguesta opcion e, en cas d’obtier un lòc de trabalh, demore ena situacion d’excedéncia volontària per incompatibilitats e se li arreconeish era antiquitat. En cas que non se volgue acuélher ad aguesta opcion, manten sense cap d'alteracion era sua condicion de foncionari e demore en sòn lòc de trabalh, que s’a de definir ena relacion de lòcs de trabalh coma lòc a extinguir.
3. Eth personau laborau s’intègre ena Agéncia dera Natura de Catalonha per aplicacion deth mecanisme de succession d’empresa, d’acòrd damb çò qu'establís er article 44 der Estatut des trabalhadors. Eth personau laborau fixe afectat demore, en çò que concernís ara Administracion dera Generalitat, ena situacion d’excedéncia volontària per incompatibilitat, d’acòrd damb çò qu'establís era disposicion addicionau dusau deth siesau convèni unic d’encastre de Catalonha deth personau laborau dera Generalitat. En çò que concernís ath personau laborau temporau, s’intègre ara Agéncia ena madeisha situacion contractuau.
4. Eth personau de Forestal Catalana, SA, qu'exercís foncions tecniques e de gestion directament atribuïbles ara Agéncia dera Natura de Catalonha s'intègre ena Agéncia per aplicacion deth mecanisme de succession d’empresa, d’acòrd damb çò qu'establís er article 44 der Estatut des trabalhadors. Eth personau laborau fixe s’intègre damb aguesta condicion se s’acredite er accès a Forestal Catalana, SA, coma trabalhador fixe, d’acòrd damb es principis constitucionaus d’igualtat, merit e capacitat. Autament, s’intègre coma personau laborau indefinit non fixe. Eth personau laborau temporau s’intègre ara Agéncia damb aguesta condicion.
Tresau. Cogestion de terrens forestaus e coordinacion entre era Agéncia dera Natura de Catalonha e er organ competent en matèria forestau
1. Es terrens forestaus de titolaritat dera Generalitat plaçadi laguens d’espacis naturaus d'emparament especiau o que s’an determinat coma bòsqui singulars, maduri o destinadi ara evolucion naturau an d’èster cogestionadi entre er organ de gestion d’aguesti espacis e er organ competent en matèria forestau.
2. S’a d’establir ua comission de coordinacion entre era Agéncia dera Natura de Catalonha e er organ competent en matèria forestau entà complir es prètzhèts d’ordenament e de gestion forestau enes terrens forestaus de titolaritat dera Generalitat a qué hè referéncia er apartat 1. En ordenament e gestion d’aguesti terrens prevau era conservacion e eth melhorament der auviatge naturau e era biodiversitat, que cau compatibilizar damb era gestion forestau sostenibla. Es esturments de gestion forestau que s’apròven sus aguesti terrens requerissen eth rapòrt prealable vinculant der organ gestor der espaci.
3. Era comission de coordinacion a qué hè referéncia er apartat 2 a d’eméter un rapòrt favorable, per unanimitat, sus era planificacion e er ordenament deth hilat de bòsqui singulars, madurs o destinadi ara evolucion naturau. Era gestion e titolaritat d’aguesti bòsqui ei era que correspone en cada cas.
Quatau. Bòsqui singulars, madurs e destinadi ara evolucion naturau
Eth Govèrn, en tèrme de dus ans a compdar dera publicacion d’aguesta lei, a d’adoptar mesures entà determinar es bòsqui que s’an de considerar singulars, madurs e destinadi ara evolucion naturau.
Cincau. Gestion des espacis agraris
Era Agéncia dera Natura de Catalonha e eth departament competent en matèria d’espacis agraris an d’establir es mecanismes de coordinacion e collaboracion de besonh entara gestion des espacis agraris, d’acòrd damb era Lei 3/2019, deth 17 de junh, des espacis agraris, en tot tier en compde era sua aptitud productiva e era gestion e er emparament deth mèdi naturau de besonh, d’acòrd damb era legislacion ambientau.
Siesau. Hons der Auviatge Naturau
1. Eth Hons der Auviatge Naturau ei un hons de caractèr public, sense personalitat juridica, que s’intègre en pressupòst deth departament dera Generalitat competent en matèria d'auviatge naturau e biodiversitat. En moment que se constituïsque era Agéncia dera Natura de Catalonha, eth Hons s’a d’integrar en pressupòst d’aguesta entitat.
2. Eth Hons der Auviatge Naturau a er objectiu d’impulsar accions restacades damb era conservacion, gestion, melhorament e valorizacion der auviatge naturau e era biodiversitat.
3. Eth Hons der Auviatge Naturau s'a de dotar damb eth 50% des ingrèssi obtengudi der impòst sus es emissions de dioxid de carbòni des veïculs de traccion mecanica. Tanben se pòt dotar damb quinsevolha auta hònt de recorsi economics qu'eth Govèrn considère adequada.
4. Se pòden destinar recorsi economics deth Hons der Auviatge Naturau ara dotacion des mejans tecnics e umans de besonh entà gestionar-lo.
Setau. Igualtat efectiva de hemnes e òmes en organs 
Entà constituïr-se es organs que deriven d'aguesta lei, s'a de complir çò que determine era Lei 17/2015, deth 21 de junhsèga, d’igualtat efectiva de hemnes e òmes, en çò que hè ara paritat minima.
Disposicions transitòries
Prumèra. Organs e entitats afetats pera creacion dera Agéncia dera Natura de Catalonha
Es organs e entitats afectadi pera creacion dera Agéncia dera Natura de Catalonha mantien era assignacion organica o era natura juridica e contunhen de complir es sues foncions enquiara entrada en vigor des reglaments que ne regulen era estructura laguens dera Agéncia e, s'ei procedent, eth regim de gestion desconcentrada.
Dusau. Constitucion dera Agéncia dera Natura de Catalonha 
Era Agéncia dera Natura de Catalonha s’a de constituïr en moment en qué se dicte eth decrèt que n’apròve es estatuts.
Tresau. Regim excepcionau entara metuda en foncionament dera Agéncia dera Natura de Catalonha 
Se pòt establir un regim excepcionau entara metuda en foncionament dera Agéncia dera Natura de Catalonha, damb era fin que non sigue subjècta as limitacions generiques que pogue establir era legislacion pressupostària en matèria de personau destinades ath conjunt deth sector public dera Generalitat, exceptat que s’indique eth contrari e sense perjudici dera normativa estatau basica.
Disposicions finaus 
Prumèra. Foncions dera Agéncia dera Natura de Catalonha en Aran
En encastre territoriau d’Aran, eth Conselh Generau d’Aran exercís es foncions dera Agéncia dera Natura de Catalonha que corresponen a competéncies transferides peth Govèrn dera Generalitat ath Conselh. Era Agéncia e eth Conselh an d’establir acòrds, protocòls e sistèmes de trabalh entara coordinacion e collaboracion mutuau en projèctes qu'afècten as dues parts.
Dusau. Precèptes que compòrten despenes
Es precèptes que compòrten despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d'aguesta lei.
Tresau. Estatuts dera Agéncia dera Natura de Catalonha 
Eth Govèrn a d’aprovar es estatuts dera Agéncia dera Natura de Catalonha en tèrme d’un an a compdar dera publicacion d’aguesta lei.

